
Kultura kao prostor političkog izraza: društveno 
angažovana muzika u protestima i društvenim 
pokretima

Sažetak: Ovaj rad istražuje kako se društveno angažovana muzika koristi kao kulturno sredstvo 
tokom mobilizacije i artikulacije građanskog nezadovoljstva tokom protesta i društvenih pokreta. 
Cilj rada je da se kroz teorijske uvide i konkretne primjere iz Bosne i Hercegovine, Srbije i 
Sudana kao i Sjedinjenih Američkih Država prikaže na koji način muzika doprinosi iskazivanju 
građanskog nezadovoljstva i jačanju kohezije grupe. Metodološki okvir temelji se na kvalitativnoj 
analizi sadržaja javno dostupnih digitalnih izvora – medijskih izvještaja, snimaka i sadržaja s 
društvenih mreža uz interdisciplinarnu teorijsku literaturu iz oblasti sociologije, kulturnih 
studija, muzikologije i politologije. Rezultati ukazuju na to da društveno angažovana muzika ima 
respektabilnu ulogu u emotivnom osnaživanju učesnika protesta i učestalo se tako primjenjuje, 
što kulturu čini relevantnim prostorom za iskazivanje političkih stavova. 

Uvod

Kultura je skup naučnih, umjetničkih, tehnoloških dostignuća jednog društva kao i 
ustaljenih vjerovanja, ponašanja, običaja i normi. Zbog svega što obuhvata možemo 
reći da je kultura svojevrsna vrsta „lične karte” svakog društva te je kao takva integralni 
dio identiteta svakog pojedinca. Kroeber i Kluckhohn (1952: 59) ističu da je „kulturno 
ponašanje [je] uvijek naučeno ponašanje”, što znači da je transmisija kulture, odnosno 
učenje o kulturi i usvajanje kulturnih normativa sastavni dio iskustva čovjeka bez 
obzira na to kojoj zajednici pripada, a njen edukativni karakter je jedan od njenih 
integralnih temelja. Pozicija kulture u procesima socijalizacije je nesporna, što je rezultat 
same njene prirode koja prožima sve druge društvene aspekte. Zbog toga je podložna 
interdisciplinarnim istraživanjima, što će biti slučaj i u ovom radu gdje ćemo se fokusirati 
na korelacije između kulturnog i političkog. Konkretno, fokus će biti na društveno 
angažovanoj muzici koja je usmjerena na komentarisanje društveno-političkih dešavanja 
u cilju iskazivanja neslaganja sa stanjem u društvu, a posebno na muzici tokom protesta 
i društvenih pokreta. 

Učestala pojava društveno angažovane muzike čini je zanimljivim predmetom 
naučnih istraživanja. Tako skorija istraživanja ukazuju na značaj izvođenja muzike u 
cilju konstituiranja javnog prostora za političku kritiku (Bøhler 2017; Tausig 2019; 
Dirksen 2020; Gooding, Yamane i Salter 2021; Espada-Brignoni 2024), ali ukazuju i na 
veze između popularnih pjesama i političkog uticaja vladajućih političkih grupa (Way 
2018; Stevens Booth 2021; Hermosilla 2022). Muzika, koju uzimamo kao integralni dio 
kulture, uvijek je plod kulturnog konteksta u kojem nastaje, te se zbog toga ne trebaju 
zanemariti ni šire teorijske rasprave. Tako su brojni autori (Benjamin 1992; Berghaus 
1996; Foster 1996; Rancière 2006, 2009; Bishop 2012; Šuvaković 2012; Lechaux 2017; 
Bakić 2021) razvili teorije i o odnosu kulture i politike sa različitih pozicija (filozofije, 
sociologije, teorije umjetnosti, politologije, muzikologije itd.) tokom XX i XXI vijeka, 
što je pomoglo da se bolje razumiju njihove kompleksne relacije. 

Cilj ovog rada je analizirati ulogu muzike u mobilizaciji i iskazivanju političkog 
neslaganja kroz primjere protesta u Srbiji, Bosni i Hercegovini i Sudanu tokom protekle 
dvije decenije, ali i kroz starije primjere antiratnih i radničkih protesta iz Sjedinjenih 
Američkih Država tokom XX vijeka. Posebnu pažnju stavili smo na analizu funkcije 
muzike tokom protesta, a kao teorijsku osnovu uzimamo Lewisovu (1985) teoriju 
upotrebe muzike u društvenim pokretima, s tim da pravimo i širi pregled interdisciplinarne 

literature koja obuhvata oblasti sociologije, muzikologije, kulturnih studija. Metodološki 
okvir se temelji na kvalitativnoj analizi sadržaja kroz javno dostupne digitalne izvore 
koji dokumentuju proteste organizovane u navedenim državama. Za potrebe ovog 
rada analizirani su medijski izvještaji, tekstovi sa portala i sadržaji sa društvenih mreža 
(uključujući i snimke), u cilju razumijevanja i opisivanja načina na koji se muzika koristi 
za mobilizaciju, jačanje kohezivnosti grupe i jačanje protestne atmosfere. Ovaj pristup 
smo odabrali jer omogućava kombinaciju teorije i empirijskih primjera, što osigurava da 
se tema društveno angažovane muzike sagleda kroz različite teorije i praksu u različitim 
društveno-političkim kontekstima.

Postavljajući početni argument da je kultura integralni temelj svakog društva 
te kao takva povezana i sa društveno-političkim djelovanjima čovjeka, u nastavku 
ćemo napraviti pregled ključnih koncepata definiranja i razumijevanja kulture, zatim 
predstaviti relevantna teorijska tumačenja značaja društveno angažovane muzike tokom 
protesta, te analizirati konkretne primjere u kojima se kulturni sadržaj, konkretno 
muzika, koristio u cilju jačanja političkog građanskog aktivizma u vanparlamentarnim2 
djelovanjima. 

Definiranje i percepcija kulture 

Kulturu u kontekstu ovog rada posmatramo kao sistem normi i vrijednosti koje oblikuju 
zajednicu, ali i kao skup kreativnih i intelektualnih dostignuća jednog društva. Polazeći od 
ove konceptualizacije, kulturi dajemo značaj osnove na kojoj počiva kolektivni identitet 
iz kojeg proizilaze i društvene i političke akcije. Muziku kao dio kulture u skladu s tim 
definiramo šire od uobičajenog razumijevanja koje je pozicionira samo kao kreativni 
izražaj pojedinaca. U ovom radu muziku definišemo i kao kulturno sredstvo koje ima 
potencijal da oblikuje i/ili promoviše određene vrijednosti. Stoga ćemo, pozivajući se 
na relevantne autore, u nastavku napraviti kratak pregled definiranja i konceptualizacije 
kulture kako bismo istakli njen značaj, uključujući i ulogu muzike kao njenog sastavnog 
dijela.

Etimološka osnova riječi kultura se izvodi iz latinskog glagola colere što u prevodu 
znači njegovanje ili kultivacija (Kroeber i Kluckhohn 1952). Definicije kulture su brojne, 
a u prilog tome govori i veoma uticajno djelo objavljeno 1952. godine Kultura: kritički 

2	 Kao osnovu razumijevanja vanparlamentarne političke participacije u ovom radu koristimo konceptualizaciju Ekmana i Amnåe (2012) 
koji su napravili klasifikaciju aktivnosti koje ulaze u ovu kategoriju, a koja će biti obrazložena u empirijskom dijelu rada.

osvrt na koncept i definicije u kojem su Kroeber i Kluckhoh analizirali približno 300 
antropoloških radova i napravili klasifikaciju prikupljenih definicija na sedam grupa3 
i deset podgrupa. Navedena klasifikacija ukazuje na kompleksnost konceptualizacije i 
definiranja kulture, odnosno na veliki broj fenomena sa kojima povezujemo kulturu. 
Iako danas u svakodnevnici imamo okvirni konsenzus šta sve podrazumijevamo pod 
kulturom – bilo da je to umjetnost koja se svrstava pod posebna kulturna dostignuća 
ili svakodnevno ponašanje koje označavamo (ne)kulturnim, značenje pojma kultura je 
kroz istoriju imalo svoje varijacije. 

U periodu prije nove ere pojam kultura se javlja kod sofista u antičkoj Grčkoj. 
Njihovo filozofsko učenje je doprinijelo tome da se „čovek ne shvata statično, nego 
dinamično. Na njima svojstven način, oni ukazuju na spornost viših društvenih slojeva... 
negirajući taj ʻpedigreʼ, kao stecište vrlina i savršenstava, sofisti uverljivo pokazuju da 
kultura nije samo ono što dobijamo nasleđem i poreklom, već i ono što učinimo od 
nasleđenih dispozicija kao i od tradicije i sadašnjosti” (Božović 1998: 14). Sofisti, dakle, 
promatraju čovjeka kao aktivnog člana zajednice koji gradi i utiče na kulturu, a ne 
kao pasivnog primaoca onoga što je dobio po rođenju, a što je nepromjenjivo samo 
po sebi. Srednji vijek je istorijski period koji je obilježila dominantna moć Crkve te 
je kultura tog vremena uglavnom bila u saglasnosti sa religijskim poimanjem svijeta. 
Renesansa donosi ideološki zaokret koji se odnosi na procvat slobodnog čovječjeg duha, 
uz ideju nezavisnosti sekularnog od teološkog. Ovaj period donosi talas promišljanja 
protiv vladajuće religijske ideologije te ostavlja svoj trag i na kulturu koja se „uglavnom 
upotrebljava u kontekstu sintagme cultura mentis/intelektualna kultura” (Petković 2015: 
22). Krajem druge polovine XVIII vijeka, Johann Christoph Adelung objavljuje djelo 
Istorija kulture (1782) i od tada se ovaj pojam pojavljuje u rječniku u dvije semantičke 
nijanse: „s prvom se susrećemo kod Humbolta, koji pod kulturom razume vladavinu 
čoveka nad prirodom, koristeći nauku i zanatska iskustva; to je tehnička kultura 
(civilizacija), koja označava tehničke i praktične moći čovjeka. Druga nijansa odnosi 
se na kulturu kao skup duševnog i duhovnog bogatstva čoveka, na njegov intelekt” 
(Božović 1998: 15). U drugoj polovini XIX vijeka Edward Tylor daje opširniju definiciju 
kulture, koja po njemu predstavlja sklop koji obuhvata „znanje, vjerovanje, umjetnost, 
moral, pravo, običaje i sve druge sposobnosti i navike koje je čovjek usvojio kao član 
društva” (Tylor 1924: 1). 

3	 U pitanju su: enumerativno deskriptivne, istorijske, normativne, psihološke, strukturalne, genetičke i nepotpune definicije.

Istraživači su se tokom druge polovine XX vijeka usmjerili na istraživanja odnosa 
kulture i raznih fenomena modernog društva. Tako Moren (1979) moderna društva 
označava polikulturalnim zbog postojanja više kulturnih žarišta kao što su: religija, 
nacionalna država, tradicija humanističkih nauka i masovna kultura. Posebno se bavi 
masovnom kulturom za koju kaže da je stvorena prema normama masovne proizvodnje 
i širi se sredstvima masovne difuzije, ali i da je nadgradnja nacionalne, humanističke i 
religiozne kulture. Također, navodi da masovna kultura nije potpuno autonomna jer 
istovremeno napaja sve tri navedene kulture, a s druge strane sve tri kulture utiču na 
masovnu kulturu. Ova konceptualizacija masovne proizvodnje u kulturnom kontekstu 
je itekako relevantna, što zbog broja država koje djeluju po principu slobodne tržišne 
ekonomije, što zbog načina lakog širenja kulturnih proizvoda na globalnom nivou. U 
prilog tome možemo navesti platforme kao što su YouTube ili Spotify putem kojih se 
muzički sadržaji lako distribuiraju i kao takvi dobijaju popularnost i slušaju se bez obzira 
na geografsku lokaciju korisnika. Masovna distribucija kulturnih sadržaja i konkretno 
distribucija društveno angažovane muzike pogoduje tome da se aktivističke poruke 
šire brzo i lako, što potencijalno omogućava da lokalni problem postane prepoznat na 
globalnom nivou. 

Odnosima između društva i kulture te važnošću kulture za razvoj društva bavi se 
i savremeni sociolog Anthony Giddens u djelu Sociologija (2007). On razlikuje pojmove 
društva i kulture,4 ali među njima nalazi bitne veze. Smatra kako bez kulture nema 
društva, a ni obratno, bez društva nema kulture te da „bez kulture mi ne bismo bili 
ʻhumaniʼ, u smislu u kojem se obično koristimo tim pojmom. Ne bismo imali jezik 
kojim bismo izrazili svoje mišljenje, ne bismo imali samosvijest, a naša sposobnost 
mišljenja i zaključivanja bi bila ograničena” (Giddens 2007: 22). Dalje, određujući 
aspekte kulture kaže kako „kultura nekoga društva obuhvaća nevidljive aspekte, 
uvjerenja, ideje i vrijednosti koje tvore njezin sadržaj; i vidljive aspekte, objekte, simbole 
i tehnologije koji predstavljaju taj sadržaj” (Ibid.). 

Postmodernizam dovodi u pitanje sve tradicionalne vrijednosti pa tako i 
„značenje koje je kultura imala duži vremenski period, kao domen posebne vrijednosti, 
kao polje u kome su sva društva kreirala svijet na osnovu nekog dubljeg značenja i 
smisla, predvođena velikim umovima i ličnostima, nestaje u postmodernom svijetu... 

4	 Za Giddensa (2007: 22) društvo je „sustav uzajamnih odnosa koji povezuju pojedince”, dok „kultura označava način života pojedinaca 
u društvu ili društvenim skupinama. Ona uključuje način odijevanja, običaje u vezi sa svadbom, obiteljski život, vrste rada, vjerske 
svečanosti i korištenje slobodnog vremena.”

kultura u postmodernom društvu se udaljava od koncepta univerzalnosti, vrijednosti i 
nezavisnosti u odnosu na politiku i ekonomiju” (Bakić 2007:43). Vrijednost kulturalne 
intelektualne nezavisnosti značajno slabi jer je u ideologiji kapitalizma profit osnova 
svega,5 što znači da ono što ne može napraviti profit nije toliko vidljivo niti značajno. 
U tom pravcu se razvijaju i istraživanja koja se baziraju na finansijskim analizama u 
sektoru kulture. Jedan od relevantnih istraživanja je Creative Economy Report koji navodi 
kako „kreativna ekonomija doprinosi između 0,5% i 7,3% bruto domaćem proizvodu 
i zapošljava između 0,5% i 12,5% radne snage u zemljama za koje su dostupni podaci. 
Pored toga, ukupan izvoz kreativnih usluga dostigao je rekordnih 1,4 biliona američkih 
dolara u 2022. godini, što je gotovo dvostruko više od izvoza kreativnih dobara, koji je 
iznosio 713 milijardi američkih dolara, čime se naglašava značajan doprinos ovog sektora 
međunarodnoj trgovini” (UN Trade and Development 2024: 1). Mada je profit svakako 
važan, ipak nije jedina stvar koja utiče na kulturu. Na primjer, autonomija umjetničkog 
stvaralaštva zavisi i od društvene percepcije njegove važnosti, političkih okolnosti kao 
i od zakonskih normativa koji uređuju sferu kulture. Ovakve relacije nam ukazuju na 
često zamagljene granice između kulture, politike i ekonomije, što postaje posebno 
relevantno u vremenima društveno-političkih kriza. Istovremeno, razumijevanje tih 
isprepletenosti je ključno za sagledavanje potencijala koji muzika pruža za društveno-
politička djelovanja. 

U prožimanjima kulture, politike i društvenih zahtjeva javlja se muzika kao medij 
izražaja kolektivnih poruka koje se tiču politike i ekonomije, ali i brojnih drugih pitanja 
koja utiču na zajednicu. U nastavku teksta ćemo napraviti pregled teorijskih okvira koji 
objašnjavaju ulogu muzike u društvenim pokretima i protestima.

Društveno angažovana muzika – teorijski koncepti

Pod društveno angažovanom muzikom podrazumijevamo muziku koja prevazilazi čisto 
estetsku funkciju i služi kao sredstvo za izražavanje neslaganja, kritike, mobilizaciju 
zajednice ili ukazivanje na neke probleme kako u virtuelnom prostoru, tako i pri 
konkretnim događajima kao što su protesti ili društveni pokreti. Ova vrsta muzike 
je prostor gdje dolazi do isprepletanja političkog i kreativnog. Tako Eyerman i 
Jamison (1998: 1) ukazuju kako društveni pokreti „pružaju prostor za kulturni rast i 

5	 O vezama između kulture i profita pišu predstavnici Frankfurtske škole Horkheimer i Adorno (1989) u svom djelu Dijalektika 
prosvjetiteljstva: filozofijski fragmenti posebno kroz koncept „kulturne industrije” u kojem kritikuju odnos profita i masovne kulture.

eksperimentisanje, za miks muzičkih i drugih umjetničkih žanrova i za umetanje novih 
značenja u muziku”.

Politički građanski aktivizam kroz kulturno djelovanje i muziku specifično 
je nešto što u teoriji dominantno vezujemo za period koji počinje od Francuske 
revolucije. Ipak, jedan od najpoznatijih primjera suptilnog protesta kroz umjetničku 
muziku u cilju borbe za radnička prava prije ovog događaja vezujemo za anegdotu 
koja prati jednog od najvećih kompozitora Josepha Haydna i njegovu Simfoniju br. 
45 u fis-molu, poznatiju kao „Oproštajna simfonija”. Naime, kako Haydnov prvi 
biograf Georg August Griesinger opisuje (prema: Brown 2002), Haydnov orkestar je 
boravio tokom ljeta u prinčevom ljetnom dvorcu, kada je princ Esterházy odlučio da 
produži svoj boravak za par nedjelja, što je značilo i da muzičari moraju ostati. To se 
nije svidjelo mladim muzičarima pa je Haydn kao gest prema vladaru, a kako bi prenio 
poruku nezadovoljstva muzičara, napisao posljednji stavak ove simfonije koji uključuje 
performans napuštanja scene. Ovakva poruka je bila uspješna jer je princ sutradan donio 
odluku da završi boravak u ljetnom zamku. Iako navedeni primjer ne predstavlja slučaj 
radikalne pobune, važan je kao vrsta ovakvog pionirskog koraka u muzičkom svijetu. 
Ovo posebno postaje interesantno ako usporedimo društvenu moć vladara i orkestarskih 
muzičara i kompozitora u tadašnjem društvenom kontekstu. U muzičkom smislu, ovaj 
performativni potez je uticao na druge kompozitore koji su kasnije u svojim djelima 
koristili neke slične postupke (Siegert 2011), iako ne nužno u kontekstu protesta. 

Nakon Francuske revolucije, dolazi do promjene društveno-političkog sistema, 
prvo u Francuskoj pa postepeno i širom Evrope te do toga da se muzika, slikarstvo, 
književnost, teatar, a kasnije fotografija i film kao posebno popularni mediji sve 
češće koriste za širenje političkih ideja, bile one prorežimske ili opozicione. Ovo ide 
paralelno sa postepenom izgradnjom vrijednosti participativne političke kulture gdje je 
pojedinac aktivan učesnik političkog odlučivanja putem pasivnog i aktivnog prava glasa 
koje tokom XX vijeka prestaje biti privilegija manjina, već zagarantovano građansko 
pravo. Prateći proteste kroz savremenu istoriju možemo vidjeti potencijal kulture u 
podsticanju i jačanju političkog građanskog aktivizma koji ima dva cilja: prvi se odnosi 
na informisanje društva o nekom problemu, a drugi podrazumijeva poziv na pokret, tj. 
poziv na konkretne aktivističke korake u pravcu rješavanja tog problema. Istraživači su 
kroz terenska istraživanja pratili korištenje muzike na protestima te su izdvojili glavne 
elemente koji muziku čine poželjnim protestnim sredstvom.

Lewis u svojoj teoriji o ulozi muzike u popularnim socijalnim pokretima ističe 
da je muzika „posebno jedinstvena i efektivna snaga za mobiliziranje nezadovoljstva 

unutar potlačene populacije” te izdvaja pet elemenata društveno angažovane muzike 
kojima argumentuje svoju tvrdnju (Lewis 1985: 155). Tvrdi kako se putem muzike 
može jasno definisati stanje socijalnog nezadovoljstva te se elementi socijalne ideologije 
mogu ojačati. Ovo prepoznajemo u tekstovima društveno angažovanih pjesama kroz 
koje se implicitno (kada se uzimaju, na primjer, pjesme iz prošlosti koje su nastale 
prije protestnih dešavanja) ili eksplicitno (kada se pjevaju pjesme u kojima se jasno 
prozivaju „krivci”, kao što su na primjer vlade, korporacije ili određene grupe) šalju 
protestne poruke. Zatim, Lewis posebno prepoznaje ulogu muzike u emotivnom 
podražavanju i izgradnji solidarnost među protestantima. Tako navodi kako je kroz 
muziku moguće projektovati snažne emotivne poruke koje mogu biti učinkovitije u 
promociji solidarnosti nego „racionalniji” načini komunikacije. Dalje, konstatuje kako 
muzika u emocionalnoj komunikaciji „može napraviti naboj interesa grupe, uzdižući 
ih do intenziteta moralnih prava” (Ibid.), te izdvaja i to što muzika može osnažiti 
socijalne pokrete prema tradicionalnim vrijednostima i simbolima. To se može postići 
korištenjem tradicionalnih folklornih muzičkih formi, instrumenata, plesova, a navedeni 
performansi mogu biti praćeni i tradicionalnom odjećom i simbolima. Ovo može biti 
posebno efektno kada se pjevaju pjesme koje imaju veze sa nekim značajnim događajima 
iz prošlosti zato što se pravi snažna poveznica sa sličnim borbama iz dalje prošlosti. 
Tako, na primjer, današnji antifašistički protesti koji su usmjereni na borbu protiv rasta 
nacizma ili protjerivanja migranata koriste pjesme koje se uzimaju kao pobjedničke u 
sličnim borbama prije par decenija. Tu se pravi poveznica između predaka koji su se 
borili za slične ili iste ideale i današnjih generacija koje nastavljaju da se bore za očuvanje 
tih vrijednosti. Posljednji element koji Lewis izdvaja je to što postoji manja vjerovatnoća 
da će muzika biti cenzurisana u odnosu na druge forme komunikacije kao što su govori 
ili pamfleti, što muziku čini poželjnim protestnim sredstvom. 

Denisoff u djelu Sing a song of social significance (1972) prepoznaje šest primarnih 
ciljeva upotrebe ,,pjesama uvjeravanja” (engl. songs of persuasion). Prvo, pjesme nastoje 
pridobiti podršku i saosjećanje šire javnosti za određeni društveni ili politički cilj. Drugo, 
ove pjesme jačaju vrijednosne stavove pojedinaca koji aktivno podržavaju pokret ili 
ideologiju. Treće, pjesme doprinose stvaranju kohezije, solidarnosti i visokog morala 
unutar organizacije ili pokreta koji dijeli isti pogled na svijet. Četvrto, pjesme nastoje da 
regrutuju pojedince u društveni pokret. Peto, pjesme pozivaju na rješenja u vezi sa stvarnim 
ili zamišljenim društvenim problemima, sa ciljem ostvarivanja željenih promjena. I šesto, 
pjesme ukazuju na određene društvene probleme ili nezadovoljstva, obično izražene 

emotivno (Denisoff 1983: 2-3). Važno je napomenuti da pojam „uvjeravanje” ovdje 
označava svrhe kojima pjesme doprinose u oblikovanju javnog mnijenja i ponašanja, a ne 
nužno i namjeru samog kompozitora. Kako Denisoff tvrdi, „jedna od glavnih funkcija 
pjesama uvjeravanja je da se kreira solidarnost, ili ʻmiʼ osjećaj u grupi ili pokretu na koji 
je pjesma verbalno upućena” (Denisoff 1983: 4). 

Bianchi (2018) opisuje funkcije muzike i njenu relevantnost za društveni 
pokret Gezi. Navodi kako je ovaj pokret imao duboku povezanost sa muzikom zbog 
dva razloga: dužine trajanja političke akcije i značenja muzike u Republici Turskoj. 
Autorica značaj protestne muzike nalazi u tome što ona ispunjava ključne elemente 
za učešće u bilo kojem društvenom pokretu,6 a to su: nepravda i moralno ogorčenje, 
kolektivni identitet i djelovanje. Bianchi moralno ogorčenje prije svega prepoznaje u 
tekstovima pjesama koje su pisane za ovaj pokret. Za kolektivni identitet kaže da je bio 
„doživljen cijelim tijelom” putem izvedbi koje su koristile tradiciju anadolijske protestne 
muzike i plesova. Posebno je interesantan opis protestanata kao kolektiva različitosti 
koji je bio učvršćen kroz svoj antagonizam prema Tayyipu.7 Djelovanje prepoznaje kroz 
grupu Gezici Müzisyenler koja je bila oformljena tokom trajanja ovog pokreta. Bianchi 
ukazuje na promjenu funkcije muzike koja se dešava onda kada društveni pokreti traju 
dugo. Tako zaključuje kako se „funkcija muzike [se] pomjerila od pukog oblikovanja 
protesta ka podsticanju političkog djelovanja i jačanju osjećaja pripadnosti kolektivnom 
identitetu pokreta” (Bianchi 2018: 232-233). 

Kao i u Lewisovoj teoriji, Denisoffovoj klasifikaciji, tako i u Bianchinim 
zaključcima prepoznajemo isto, a to je da je muzika tu prije svega za emotivni podsticaj 
koji služi jačanju kohezivnosti grupe i njihovog kolektivnog identiteta usmjerenog ka 
zajedničkom cilju. Interesantan je tekst Connecting Music to Ethics (Higgins 2018) 
u kojem autorica obrazlaže zašto muzika pomaže u stvaranju i jačanju ljudskih veza. 
Prije svega navodi kako je osnova u samoj psihologiji slušanja, jer muzika ima moć da 
kreira veze između ljudi zbog rezonance koju pravi u tijelu kod onih koji slušaju. Potom 
ukazuje na sluh na koji se oslanjamo od samog rođenja kako bismo uočili i pratili druge 
te služi za povezivanje sa drugima, te primjećuje kako dok slušamo muziku imamo 
tendenciju da sinhronizujemo ritam pokreta sa onima oko nas. Osjećaj zajedništva 
kroz muziku autorica nadovezuje na mišljenje Alfreda Schutza (1951) koji ukazuje na 
subjektivni i objektivni aspekt vremena koji ljudi dijele onda kada izvode ili slušaju 

6	 Bianchi se poziva na klasifikaciju autora Githens-Mazer (2008).
7	 Ovo je lično ime trenutnog predsjednika Republike Turske, Recepa Tayyipa Erdoğana. 

muziku. Kao posljednji argument, iako sama kaže da se svi teoretičari ne slažu s tim, 
ističe da to zajedničko emocionalno iskustvo, posebno kada uključuje izraženo fiziološko 
uzbuđenje, podstiče povezivanje.

Iz prethodno navedenih teorija jasno je da muzika ima ulogu u jačanju kolektivnog 
identiteta i solidarnosti tokom protesta i društvenih pokreta. U nastavku ćemo prikazati 
konkretne primjere upotrebe muzike kao sredstva pobune i kritike u različitim oblicima 
aktivizma.

Društveno angažovana muzika: empirijski primjeri

Ekman i Amnå (2012) prave razliku između formalne političke participacije i 
vanparlamentarne političke participacije. U prvu ubrajaju participaciju putem glasanja na 
izborima, referendumu, pa i deliberativne političke poteze kao što je odluka da se ne izađe 
na izbore ili da se preda prazan glasački listić. U ovu kategoriju ulazi i individualni nivo 
formalne participacije koja podrazumijeva direktno obraćanje političarima ili državnim 
službenicima, kao i kandidovanje za obavljanje javnih funkcija. Pod formalne kolektivne 
forme političkog ponašanja autori svrstavaju i članstva, u partiji ili bilo kojoj organizaciji 
sa jasnom političkom agendom. S druge strane, vanparlamentarnu participaciju dijele 
na legalnu i ilegalnu. Pod legalnom ubrajaju štrajkove, demonstracije kao i druge forme 
protestnih akcija, ali i članstvo u grupama ili strankama koje su van parlamentarne sfere, 
kao što su socijalni pokreti ili političke akcione grupe različitih vrsta. Na individualnom 
nivou prepoznaju participaciju koja podrazumijeva potpisivanje ili skupljanje peticija, 
dijeljenje političkih letaka ili bojkot. U posljednjem slučaju bojkot može bit različit, na 
primjer, ekonomski, kulturni, sportski, akademski ili politički. Ilegalna vanparlamentarna 
participacija po autorima uključuje učešće u nezakonitim političkim aktivnostima kao 
što su ilegalne demonstracije ili učešće u nasilnim protestima koji se graniče sa neredima. 
Sve do sada navedene aktivnosti Ekman i Amnå svrstavaju u manifestnu političku 
participaciju. S druge strane prepoznaju i latentnu političku participaciju, odnosno 
društvenu participaciju koja uključuje diskusije o politici, doniranje novca, reciklažu, 
volonterski rad kao i rad koji uključuje rješavanje lokalnih problema ili poboljšanje 
uslova za određene grupe u društvu. U privatni domen latentne društvene participacije 
ulazi i društvena involviranost koja podrazumijeva zainteresovanost za društvo i politiku 
kao i percepciju važnosti politike. 

Nije rijetka pojava da tokom vanparlamentarne participacije jedno od sredstava 
komunikacije bude i kolektivno izvođenje pjesama ili prikazivanje vizuelnih radova 
kojima se iskazuje političko neslaganje. Protestne pjesme kao kulturalni artefakt možemo 
svrstati u dvije kategorije: postojeće pjesme nastale prije protesta i nove pjesme koje 
nastaju tokom protesta. U prvu kategoriju ulaze pjesme koje nisu napisane eksplicitno 
za te proteste na kojima se pjevaju, ali koje zbog značenja teksta i/ili istorijskog konteksta 
u kojem su nastale postaju interesantne kao protestno sredstvo. Ovo je i vremenski 
racionalna opcija zbog toga što se protesti uglavnom najavljuju u kratkom vremenskom 
roku podstaknuti iznenadnim događajima (nesrećama, ubistvima, hapšenjima i sl.) 
ili protest nastaje uslijed spontanog okupljanja građana. U drugu kategoriju ulaze 
pjesme koje su nastale podstaknute aktuelnim događajima, te ostaju kao trajni muzički 
zapis date situacije. Zavisno od konteksta protesta tekstovi pjesmama ostaju isti ili se 
adaptiraju. Ovo drugo se naziva contrafactum, a to označava „zamjenu jednog teksta 
drugim bez značajnih promjena u muzici”, dok se contrafacta „može posmatrati kao 
umjetnička ekspresija mobilizacije tradicije; žanr ili tradicija iz prošlosti koji se koriste 
za oblikovanje (novog) izvora kolektivnog identiteta” (Salerno i Warenburg 2023: 166). 
Primjer je partizanska pjesma Bella ciao iz II svjetskog rata, kao jedan od najpoznatijih 
muzičkih kulturnih artefakata, koja se pojavljuje na brojnim protestima, kao na primjer 
u Ukrajini kao reakcija na agresiju Rusije ili u Poljskoj na protestima protiv zabrane 
abortusa. Salerno i Warenburg (2023) zaključuju kako su korijeni ove pjesme u mnogo 
starijoj narodnoj pjesmi i da ona živi kroz brojne contrafacte koji su vjerovatno počeli 
sa feminističkom verzijom mondine. Iako je ova pjesma veoma poznata antifašistička 
himna, posebnu komercijalizaciju je doživjela u posljednjih nekoliko godina zahvaljujući 
globalnoj popularnosti serije La cassa de papel (2017) na platformi Netflix u kojoj se 
pojavljuje. 

U nekim slučajevima, protestima se priključuju i muzičari, ali i stvaraoci iz drugih 
grana umjetnosti koji pjevaju i/ili sviraju na protestima i na taj način iskazuju svoju 
podršku rješavanju određenog problema, te podižu raspoloženje među protestantima. 
Pored navedenog, u medijskom smislu može biti koristan i njihov doprinos porastu 
vidljivosti protestnih zahtjeva putem društvenih mreža i izjava za medije To je zbog 
toga što javne ličnosti uživaju popularnost, te uglavnom imaju društvene mreže sa 
mnogo pratilaca, a njihova promišljanja izazivaju dodatno interesovanje tradicionalnih i 
digitalnih medija. Muzičari koji su cijenjeni zbog svog rada imaju određenu mogućnost 
posebnog pristupa ličnom prostoru onih koji „konzumiraju” njihove radove. Na 

primjer, istraživanje Paping i sar. (2021) o slušanju muzike kod adolescenata putem 
ličnih uređaja za slušanje muzike u Roterdamu (uzrast 12-15 godina) pokazalo je da 
je prosjek slušanja muzike 2,1 dan nedjeljno. Ovo ukazuje na to da su mladi značajno 
izloženi idejama koje se plasiraju putem muzike. Interesantno je kako putem muzike 
određeni problem može izaći van granica jedne države i kako se određena ideja može 
popularizovati na brz način putem muzike među većim brojem ljudi. Na ovaj način 
muzičari postaju glasnogovornici određenih ideja i stavova te često i bivaju zapamćeni u 
istoriji kao muzičari aktivisti. Jedan od takvih primjera u muzičkom svijetu iz XX vijeka 
je jedan od najpoznatijih američkih folk muzičara Pete Seeger, o kojem piše muzički 
kritičar Jon Pareles (2014). U ovom tekstu pravi pregled nekih najznačajnijih događaja 
iz života ovog muzičara. Izdvaja kako je Seeger 40-ih i 50-ih godina prošlog vijeka pjevao 
za radnički pokret, zatim 60-ih na marševima za građanska prava i na skupovima protiv 
rata u Vijetnamu, te za okoliš i protiv rata 70-ih godina, a i kasnije. U doba McCarthyja, 
Seegerove političke afilijacije, uključujući i članstvo u komunističkoj partiji 40-ih 
godina, dovele su ga na crnu listu, a kasnije je optužen i za nepoštovanje Kongresa. 
Zbog tih optužbi (po deset tačaka) 1961. godine biva osuđen na godinu dana zatvora. 
Međutim, sljedeće godine apelacioni sud odbacuje optužbu kao neosnovanu. Iako je do 
kraja šezdesetih bio zabranjen i na komercijalnim televizijama, to ga nije spriječilo da 
nastavi da se bavi muzikom. Pjesma koja je obilježila njegov aktivistički put i postala 
jedna od najpoznatijih himni tadašnje borbe za građanska prava Afroamerikanaca jeste 
We shall overcome.8 Pareles navodi kako je Seeger inspirisao brojne umjetnike kao što su 
Bob Dylan, Don McLean i Bernice Johnson Reagon. Seegera su jako podržavali borci 
za ljudska prava, a u jednom intervjuu na pitanje „Koja je najizraženija stvar za koju 
ste vidjeli da je pjesma uspjela da postigne?” odgovorio je kako su „Pjesme [su] uradile 
mnogo za sindikate, ali građanski pokret za ljudska prava ne bi uspio da nije bilo svih tih 
pjesama. Pjevane su u zatvorima, na linijama i paradama. Ljudi su ih šaptali kada su ih 
najviše tukli” (Kupfer 2011). Seeger je održao veliki broj koncerata u znak solidarnosti 
s velikim brojem ljudi kako u Americi tako i šire te je na taj način širio ideje građanskih 
prava. 

Korištenje muzike na protestima nije uobičajeno samo za određeno geografsko 
područje. Možemo govoriti o uopštenoj primjeni muzike (pored ostalih sredstava) na 
protestima. Lewisova teorija se može odlično primijeniti na sljedeći primjer protesta 

8	 Bobetsky (2014) je napravio interesantnu analizu sedam pjesama čije se melodije i/ili tekstovi povezuju sa ovom pjesmom jer postoje 
brojne diskusije o porijeklu ove pjesme koju je Seeger proslavio.

u Africi. U aprilu 2019. godine na društvenim mrežama, a potom i u medijima 
(Elmendorp 2019) proširio se snimak studentice Alaa Salah kako u Kartumu u Sudanu 
tokom antivladinog protesta sa krova automobila uzvikuje stihove sudanskog pjesnika 
Azharija Mohameda Alija pod nazivom Metak ne ubija. Ono što ubija je tišina ljudi. 
Kolektivno učešće u izvedbi se ogledalo u usklađenosti solo pjevanja sa kolektivnim 
uzvikivanjem riječi Thawra (revolucija) drugih protestanata. Sudeći po dostupnim 
snimcima, ova pjesma koju je Salah uz pratnju ostalih protestanata izvela poslala je 
snažnu emotivnu poruku i ujedinila okupljene u tom momentu te je jedan od simbola 
otpora. U samom tekstu pjesme u svega par stihova9 objašnjen je problem kako vlast 
zloupotrebljava religiju kako bi vršila represiju nad građanima. Elamin i Ismail (2019) 
obrazlažu kako Alaain nastup nije izuzetak zato što u tradiciji sudanskih žena postoji običaj 
izvođenja pjesama i pohvala u čast mrtvima, te za jačanje morala ratnika i pokazivanje 
prkosa vođama pjesmom. Pored pjevanja, Salah je također ostavila jak utisak svojom 
tradicionalnom odjećom. Ona je osnažila protest tradicionalnim elementima, počev od 
načina performansa, preko izbora pjesme pa do samog izgleda. Po analizi navedenog 
performansa vidi se da je zastupljeno svih pet navedenih elemenata po Lewisu. Snimak 
je postao viralan kako zbog poruke pjesme tako i zbog činjenice da je u društvu koje 
se percipira kao represivno prema ženama upravo žena ta koja je u jednom momentu 
predvodila masu. Pored pjevanja, na protestima se danonoćno plesalo, ali i sviralo na 
muzičkim instrumentima. 

Kako u Sjedinjenim Američkim Državama, Sudanu, tako se i u Bosni i Hercegovini 
na nekim protestima nezadovoljstvo izražavalo i muzikom. Protesti povodom neusvajanja 
zakona o jedinstvenom matičnom broju građana 2013. godine bili su jedni od 
najmasovnijih protesta u posljednji dvadeset godina u Bosni i Hercegovini. Ovaj protest 
se nazivao i Bebolucijom i dao je rezultat jer je zakon na kraju i usvojen. Najveći protesti 
su bili ispred zgrade Parlamenta Bosne i Hercegovine u Sarajevu, gdje je 18. juna 2013. 
godine održan i koncert Protest uz pomoć bh. bendova, i to bendova Dubioza kolektiv, 
Letu Štuke, Zoster, Frenkie, Skroz, Dvadesetorica, Grof Đuraz i Gospoda, KZU ole 
ole & PZU oje oje i Billy Andol (Al Jazeera Balkans 2013). Kako prenose mediji, po 
riječima organizatora, „bendovi su se okupili oko ideje da ʻugroženim parlamentarcima 
svojom muzikom pruže bar malo utjehe i podstreka za efikasniji rad i brže donošenje 

9	 „They imprisoned us in the name of religion, burned us in the name of religion … killed us in the name of religion... But Islam is 
innocent. Islam tells us to speak up and fight against tyrants … the bullet doesn’t kill. What kills is the silence of the people” (Elamin i 
Ismail 2019).

zakonaʼ” (Ibid.). Sljedeći veliki protesti u Bosni i Hercegovini desili su se u februaru 
2014. godine, a povod je bilo ekonomsko i socijalno nezadovoljstvo te „konačni rezultat 
protesta bile su ostavke četiri kantonalne vlade” (Al Jazeera Balkans 2015). Jedan od 
najpoznatijih bosanskohercegovačkih bendova, Dubioza kolektiv, podržao je proteste na 
način da su odlučili da sviraju besplatno „na ulici za raju” te da se na taj način solidarišu 
i da podrže „sve građane koji se bore za bolji sistem” (RTCG 2014). Pored nastupa na 
ulicama u više bh. gradova, ovaj bend je objavio i spot za pjesmu Vlast i policija kao 
podršku protestima. U odnosu na prethodni primjer, a uzimajući Lewisovu teoriju kao 
osnovu analize, primjećujemo da u slučaju ovih protesta ne nailazimo na tradicionalne 
muzičke elemente, što je u datom kontekstu racionalan izbor protestanata uzimajući 
u obzir da bi korištenje tradicionalnih pjesama u podijeljenom društvu potencijalno 
moglo izazvati rasipanje grupe. 

U Novom Sadu, 1. 11. 2024. godine na željezničkoj stanici obrušila se nastrešnica 
uslijed čega je stradalo 16 osoba, među kojima i djeca (BBC News na srpskom 2025). 
Ovo je pokrenulo talas građanskih protesta10 širom Srbije i u inostranstvu, zatim 
blokade različitog tipa (Radenković Jeremić 2025; Vukadinović 2025; Al Jazeera Balkans 
2025) kao i blokade preko 60 fakulteta i visokoškolskih ustanova (Studentske blokade 
2025). Studenti su postali glas otpora i zahtjeva za djelovanjem državnih institucija i 
vladavinu prava. Proteste i blokade prate vizuelna sredstva, kao i muzika. Na jednom 
od najgledanijih show programa u Srbiji 24 minuta sa Zoranom Kesićem bend studenata 
Muzička produkcija (naziv benda odgovara odsjeku na kojem studiraju) Akademije 
umetnosti u Novom Sadu izveo je pjesmu Svi u blokade koja je nastala na akademiji 
tokom perioda blokiranja rada univerziteta. Ovo je primjer pjesme sa veoma eksplicitnom 
porukom koja glasi „Svi u blokade, ne daj da te Vlada krade, dođi pliz u blokade, da 
blokiramo zgrade”. U digitalnoj sferi kao i na protestima koristile su se i pjesme starijih 
generacija, kao što su Živeti slobodno Đorđa Balaševića, Pada vlada Momčila Bajagića 
Bajage, Zemlja grupe EKV, potom i pjesme novijeg datuma kao što su Ne želim da se 
plašim mraka Marčela i Marka Luisa, Ne diktaturi benda 5 minuta slave, kao i pjesme 
nacionalnih boja kao što su Vostani Serbie, Marš na Drinu te himna Srbije Bože pravde 
(Mitrović 2025). Spoj pjesama iz prošlosti koje veličaju slavnu prošlost Srbije, savremene 
pjesme modernog zvuka i kritičkog teksta u kombinaciji sa sekularnim i religijskim 
simbolima (crvena ruka, ikone, kritički transparenti) pokazuju društveni kontekst koji 
je kombinacija tradicionalnog i modernog, nacionalnog i građanskog. 

10	 U pitanju su protesti koji i dalje traju, na dan 27. 3. 2025.

Na kraju, važno je napomenuti da muzika nije uvijek etički ispravna, odnosno 
da se pjesme ne pišu i ne koriste samo u moralno ispravnim težnjama ka slobodi, 
ravnopravnosti i pravdi. Neke pjesme su tu da podstiču ksenofobiju, nacionalizam, 
rasizam i slične destruktivne fenomene. Time podstiču određene grupe na mržnju, 
netrpeljivost i nasilje prema onima koji nisu pripadnici te grupe, jer to je ono što muzika 
radi – ujedinjuje i povezuje ljude oko određene ideje te je zbog toga važno znati kontekst 
nastanka određene pjesme i poruku koja se tako šalje. Ovakve pjesme, pored toga što 
podstiču jačanje mržnje prema određenim grupama, podstiču i na konkretne radnje 
koje mogu ugroziti te grupe. Mnoge od takvih pjesama koje i dalje koriste neofašističke 
grupe u zemljama bivše Jugoslavije nastale su tokom zločinačkih radnji, kao što su na 
primjer ustaške i četničke pjesme iz II svjetskog rata. U određenim situacijama ove 
pjesme se i danas pjevaju te se tako veličaju tadašnji zločini. Neki pjevači su izgradili 
svoju reputaciju upravo kao nacionalistički pjevači, te je njihova karijera vezana uz 
veličanje nacionalističkog identiteta grupe za koju se vezuju. 

Zaključna razmatranja

Društveno angažovana muzika ima svoju poziciju u političkom aktivizmu zapaženu na 
protestima u raznim društvenim kontekstima i zajednicama. Razlog je psihički uticaj koji 
muzika ostvaruje na grupu, ali i njeno jednostavno korištenje na protestima. Glas kao 
„instrument” koji nosimo u sebi je odličan i praktičan „alat” koji se može iskoristiti bez 
posebnih priprema, što je posebno korisno pri masovnim okupljanjima. Isto tako, ako 
te pjesme prate instrumenti, kao na primjer bubnjevi, nije neophodan veliki broj svirača 
za pratnju, što je još jedna logistička prednost. Emotivni naboj koji pjesme pojačavaju 
kod protestanata najvažniji je element koji ostvaruje muzika na protestima. Zahvaljujući 
pjevanju dolazi do zajedničkog verbalizovanog izražaja grupe, što je povezuje na način 
poznat još od prvih zajednica. 

U radu smo naveli više primjera u kojima se koristila muzika koja ima jaku 
istorijsku priču i koja se vezuje za periode iz dalje prošlosti. U pitanju su pjesme koje su 
nastale u kontekstu velikih istorijskih borbi, koje su važne za to društvo. U psihološkom 
smislu ovakve pjesme daju snažan emotivni naboj grupi kroz princip kolektivnog sjećanja 
na pretke iz prošlosti, te osjećaja da oni kao protestanti na neki način nastavljaju njihovu 
borbu za slobodu. Higgins izdvaja koristi koje muzika donosi, kao što su „prepoznavanje 
zajedničkih čulnih modaliteta, oživljavanje infantilnog osjećaja sigurnog zbližavanja, 

zabave”, što dovodi do „oslobađanja oksitocina” te ovo „zajedničko emocionalno 
iskustvo doprinosi muzičkoj moći podsticanja solidarnosti” (Higgins 2018: 5). Pri dužim 
protestima postojanje kulturnih sadržaja (grupno pjevanje, nastupi pjevača, puštanje 
muzike, instalacije…) ima i ulogu popunjavanja vremena i usmjeravanja pažnje ka 
onome što bi trebalo biti tema protesta. Tu je i element kreativnosti i individualnosti koji 
se može pokazati i muzikom inspirisanom aktuelnim društveno-političkim situacijama. 
Dodatno, element kreativnosti se ogleda i u postupcima contrafactum kada dolazi do 
prilagođavanja već postojećih tekstova potrebnoj situaciji.

Iako je fokus ovog rada bio na društveno angažovanoj muzici kao sredstvu 
podsticanja borbe za građanska prava, ne smije se zanemariti ni ona druga strana 
političkog aktivizma kroz kulturu koja ima neetične ciljeve. Štaviše, zauzimajući poziciju 
da kultura treba biti neodvojiva od etike, onda primjere korištenja kulture na drugi 
način, suprotno od toga, možemo označiti kao njenu zloupotrebu. Dodatno, treba 
obratiti posebnu pažnju i u teoriji i u praksi na uticaj muzike čiji tekstovi podstiču 
i hvale zločine, pogotovo ako uzmemo u obzir laku mogućnost njihovog digitalnog 
širenja. 

Uzimajući u obzir brzinu mijenjanja stvari u današnjici kao i prisustvo umjetne 
inteligencije, nema sumnje da će pitanje kulture, a posebno njene primjene sa ciljem 
uticaja na društvo i politiku biti važna tema za teoretičare i u budućnosti. 

Culture as a Space of Political Expression: 
Socially Engaged Music in Protests and Social 
Movements

Abstract: This paper explores how socially engaged music is used as a cultural medium during 
the mobilisation and articulation of civic discontent in protests and social movements. The 
aim of the paper is to present, through theoretical insights and specific examples from Bosnia 
and Herzegovina, Serbia, Sudan, and the United States, the ways in which music contributes 
to expressing civic dissatisfaction and strengthening group cohesion. The methodological 
framework is based on qualitative content analysis of publicly available digital sources—media 
reports, video recordings, and social media content—combined with interdisciplinary theoretical 
literature from sociology, cultural studies, musicology, and political science. The results indicate 
that socially engaged music plays a significant role in the emotional empowerment of protest 
participants and is frequently used, making culture a relevant space for the articulation of 
political positions.

Keywords: culture, socially engaged music, protests, social movement

